‘Die duiwel het my dit laat doen’; Beeld, 2011-02-23

Neels Jackson: Elke paar jaar bars die debat oor die duiwel opnuut los. Op 4 Desember 1984 het die Hervormde teoloog prof. Jimmie Loader die knuppel in die hoenderhok gegooi met ’n bydrae tot Beeld se rubriek Godsdiens-aktueel. Die opskrif was: “Liefs na die duiwel met ou Niek!” Loader het begin met die stelling: “Die een ding wat duiwelaanbidders en duiweluitdrywers gemeen het, is dat hulle aan die duiwel glo. Die antwoord wat ons aan albei groepe moet gee, is dat daar nie so ’n ding soos die duiwel is nie. Bowendien behoort Christene te besig te wees met geloof in God om nog in hul geloofslewe vir die duiwel plek te hê.” Die reaksie was oorweldigend. Loader, wat deesdae aan ’n universiteit in Oostenryk verbonde is, sê sy plakboek met knipsels oor daardie debat is so dik soos ’n Statebybel. Sedertdien het die kontoere van die gesprek duideliker geword. Aan die een kant voer mense soos Loader aan dat die duiwel nie bestaan nie. Boosheid ja, maar nie ’n persoonlike mag wat dit verteenwoordig nie. Dit word verskillend gemotiveer. Loader het aangesluit by Israel se geloof dat daar net een God bestaan. Hy sê die aanvaarding van ’n duiwel kom daarop neer dat daar twee gode is, ’n goeie en ’n slegte. Mense wat nie die bestaan van ’n duiwel aanvaar nie, meen dis skadelik om in terme van die duiwel te dink. Dit bied ’n skuiwergat om verantwoordelikheid te systap en soos Hansie Cronjé te sê: “Dis die duiwel wat my dit laat doen het.” Baie duiwelontkenners is dit eens: Die hele begrip van duiwels is iets uit die premoderne wêreldbeeld. Om nou nog te glo aan die bestaan van ’n duiwel, met ’n klomp demone as trawante, is om Middeleeus te dink. Vir hulle is dit duidelik dat die Nuwe Testamentiese vertellings oor duiwelbesetenes eintlik maar gaan oor toestande soos epilepsie, wat destyds nie verstaan is nie. Tog is dit nie so maklik om met die duiwel af te reken nie. Waarskynlik glo die meeste Christene en kerk-leiers oor die spektrum van kerke heen vandag steeds dat daar ’n bose persoonlike wese soos die duiwel of Satan bestaan. Dr. Danie Malan van die NG gemeente Kempton Kruin skryf byvoorbeeld in die Kerkbode: “Die aanvaarding van die bestaan van die duiwel as persoonlike wese en ook demoniese magte onder sy beheer is vir gereformeerde gelowiges deel van Jesus se openbaring. Ek sien dit nie as deel van die antieke wêreldbeeld van Jesus en die mense van sy tyd nie, maar as deel van die waarheid wat Hy aan ons bekend maak.” Onder mense wat die werklikheid van ’n persoonlike duiwel aanvaar, loop die benaderings egter ook uiteen. Aan die een kant gee die minimaliste so min moontlik aandag aan die duiwel, al ontken hulle nie sy bestaan nie. Hul benadering is: Pleks van om teen die duister te baklei, is dit beter om net die lig aan te skakel. 

By hulle hoor ’n mens dat die duiwel nie kan vatplek kry aan God se kinders nie. As die Gees van God in jou is, kan jy nie deur duiwels of demone beset word nie. Sulke gelowiges lê klem op die oorwinning wat Jesus Christus reeds oor die duiwel behaal het. Vir hulle is hy ’n verslane vyand. Daar is egter ook diegene wat glo jy kan nie die duiwel so ligtelik ignoreer nie. Die Nuwe Testament maan immers dat hy rondloop soos ’n brullende leeu op soek na wie hy kan verslind. Dis in hierdie denkrigting dat ’n konsep soos geestelike oorlogvoering belangrik is – met gebed as belangrikste wapen. Mense gaan bid op strategiese plekke soos by regeringskantore om die bose se houvas daarop te verbreek. Gebedswake word gehou om ’n kombers van beskerming teen bose aanslae oor ’n geleentheid of ’n plek te trek. Dis ook in hierdie kringe dat ’n mens soms van die uitdrywing van duiwels hoor. 
Daar is mense, soos ds. Pieter Fourie van die NG gemeente Rant-en-Dal in Krugersdorp, wat glo dat duiwels in Afrika-maskers en allerlei ander simbole kan skuil of dat sulke simbole die duiwel selfs op gelowiges vatplek gee. Hulle verkondig dan dat sulke goed weggegooi of verbrand moet word. Dit word “huis skoonmaak” genoem. Dis egter ’n ekstreme standpunt waaroor daar selfs in pinkster- en charismatiese kerke gefrons word. Oor die uitdrywing van duiwels is daar verskillende benaderings, veral omdat dit nie so maklik is om besetenheid van nou bekende sielkundige afwykings te onderskei nie. 
Ds. Etienne Maritz van die NG gemeente Koppies-Weltevrede, wat al 30 jaar ervaring het van ’n bediening van bevryding, skryf in die Kerkbode dat besetenheid en sielkundige afwykings selfs saam kan voorkom. Sommige groepe dryf duiwels slegs by hoë uitsondering uit en nadat alle ander moontlikhede uitgeput is. Ander doen dit egter meer geredelik. Wat is die resultate van duiweluitdrywing of bevryding? Maritz skryf hy kan baie getuies roep wat van ’n totale bevryding in die Naam van Jesus kan getuig. Aan die ander kant vertel dr. James Kirkpatrick van die gemeente Suidoos-Pretoria dat hy die verwoestende gevolge van eksorsisme sien wanneer mense wat by ander kerke daaronder deurgeloop het later in sy studeerkamer kom hulp soek. Hy bestempel dit in die Kerkbode as “geestelike verkragting”, iets wat stukkend maak en wat nie met die evangelie versoen kan word nie.

Die groot probleem waarmee die NG Kerk sit, is dat hy die hele spektrum van standpunte in sy geledere en onder sy predikante het. In Oktober besin die kerk se algemene sinode weer oor die kwessie. Die vraag is of daar ’n geveg gaan wees tussen ondersteuners van die verskillende standpunte om mekaar te probeer oortuig en of hulle mekaar ruimte gaan gun. 
